
கேள்வியும்





தம்பி! அரைப்பானை வெந்நீரில் உள்ளதைவிட முழுப் பானை வெந்நீரில் அதிகமான உஷ்ணம் இருக்கிறது என்பது ஒரு காரணம். அதோடு இன்னுமொரு முக்கியமான காரணமும் இருக்கிறது.

எந்த வஸ்துவும் எல்லா பாகத்திலும் ஏககாலத்தில் ஆறுவதில்லை. உஷ்ணமானது மேற்பரப்பிலிருந்துதான் உள்ளே குறைந்து கொண்டு போகிறது. அரைப்பானை ஜலம் முழுப்பானை ஜலத்தில் பாதி; ஆனால் அதுபோல் அரைப் பானை ஜலத்தின் மேற்பரப்பு முழுப்பானை ஜலத்தின் மேற் பரப்பில் பாதியன்று, பாதிக்குமேல் அதிகமாகவே இருக்கிறது. அதனால்தான் அரைப்பானை ஜலம் சீக்கிரமாக ஆறி விடுகிறது.

அதே காரணத்தினால் பெரியவர்கள் குளிரைத் தாங்குவது போலக் குழந்தைகள் தாங்க முடியவில்லை. அவர்களுக்கு அதிகமாகப் போர்த்த வேண்டியிருக்கிறது.

164 அப்பா! குதிரை ஓடும்பொழுது அதன் காலடியில் நெருப்புப் பொறி தெரிகிறதே, அதற்குக் காரணம் என்ன?

தம்பி! குதிரையின் குளம்புகள் தேய்ந்து போகாதபடி அவைகளில் லாடங்கள் அடித்திருக்கிறார்கள். அவைகள் குதிரை ஓடும்பொழுது ரோட்டிலுள்ள சிறு கற்களில் வேகமாக உராய்கின்றன. அந்தக் கற்களில் சிறு பொடிகள் சிதறுகின்றன அவ்விதம் உராயும் சக்தி வீணாய்ப் போவதில்லை. அது நெருப்புச் சக்தியாகவும் ஒளிச்சக்தியாகவும் மாறுகின்றது.அதனால்தான் குதிரையின் காலடியில் நெருப்புப் பொறிகள் பறக்கின்றன.

165 அப்பா! இரும்பைத் தொட்டால் குளிர்ந்திருக்கிறது.  மரக்கட்டையைத் தொட்டால் அப்படியில்லை. அதற்குக் காரணம் என்ன?

